Любовь ТИХОНОВА
ВИЗЬМО, ЙӦНО, ЧЕБЕР...

Филология наукаосъя доктор Анна Зуева-Из​майлова 65 арессэ пусйиз. Солы сӥзьыса, Национальной библиотекаысь «Удмурт шаер» клубын тунсыко ӝыт ортчиз.
Анна Сергеевналэн 200 пала научной ужъёсыз, 4 монографиез. Со луэ Россиысь Писательёслэн но Журналистъёслэн огазеяськонъёссылэн ёзчизы, озьы ик Хельсинкиысь фин литературая обществолэн ёзчиез. Солы трос пол шуд усьылӥз фин-угор калыкъёслэн конгрессъёсазы но фин-угор писательёс​лэн калыккуспо пумиськонъёсазы пыриськылыны. Мордовиысь но Удмуртиысь кун университетъёсысь докторъёслэн кенешъёссылэн ёзчизы луэ. Анна Сергеевна али тырше Удмурт кун университетысь Фин-угор центрын.

Сьӧлта ёросысь Иткулат гуртысь Зуев дышетӥсьёслэн семьяязы вордскем ныл вань улонзэ наукалы сӥзиз. Юмга-Омга шор ёзо школаын дьппетскыса, тодон-валан люканы пыре Можга педучилищее. Сое йылпумъяса, вамыштэ Удмурт пединсти​тутэ.

– Аня соку ик визьмыныз эшъёсызлэсь висъяськылӥз, – шуиз Удмурт кун университетысь тодосчи Надежда Ка​чалина. – Туж шумпотӥсько: гуртын будэм нылаш, аспирантураын но докторантураын дышетскыса, сокем вылӥе ӝутскыны быгатӥз. Ми тонэныд данъяськиськом, Аня, Анна Сергеевна! Семьяед но тынад ушъямон. Тон котьку но кузпалыд ся​рысь гажаса вераськод: Во​лодя тазьы лэсьтӥз, Володя озьы кариз. Ваньмыз уртче улӥсьёс сыӵе шунытэсь кылъёс вераны уз быгатэ. Нош тынад соос сюлмысьтыд пото.

Тодосчи сярысь ӟеч кылъ​ёс веразы культурая ми​нистр Владимир Соловьёв, Михаил Петров писательлэн внукез, Гуманитарной но инженерной технологиосъя Камской институтлэн ректорез Валерий Нику​лин но мукет тодмо адямиос. Профессорез ӟечкыланы лыктӥллям аспирантъёсыз но. Кыӵе соос дышетӥсьсэс данъяло но дунъяло, ярато но асьсэлэн каро.

Анна Сергеевна кунгожсьӧр кылъёсты ӟеч тодэ. Ужрадэ Финляндиысь куно но лыктэмын вал. Симо Кантеле удмурт студентъёсты фин кыллы дышетэ. Паймисько, шуэ со, Анна Сер​геевна кадь визьмо, йӧно, че​бер удмурт нылкышноослы.

Анна Сергеевна обще​ственной ужен выре, со кӧня ке ар ӵоже «Удмурт нылкышно кенешлэн» ёзчиез вал. Трос гуртъёсысь нылкышноос доры лекциосын потаз. Ма, али но ӟеч кусып возе калык огазеяськонъёсын, быгатэмезъя юрттэ, «уг» шуонэз ноку ӧз тодылы.

Анна Сергеевна – ӟеч кузпал, анай но песянай. Кузпалыз Владимир Николаевич –инженер. Соосты шумпоттэ ни Илья нуныкайзы.

Ӝыт туж шуныт но капчи мылкьщын ортчиз. Ужрадэз синмаськымон нуизы библиотекаын ужась Галина Сергеева но Удмурт кун университетысь тодосчи Виктор Шибанов.

